
TAIRISCINT I gCOMHAIR RÚN NEAMHREACHTACH Ó PHARLAIMINT NA 
hEORPA

ar an dréachtchinneadh ón gComhairle maidir leis an gComhaontú Saorthrádála idir an 
tAontas Eorpach agus an Nua-Shéalainn a thabhairt i gcrích
(06600/2023 – C9-0247/2023 – 2023/0038M(NLE))

Tá Parlaimint na hEorpa,

– ag féachaint don dréachtchinneadh ón gComhairle (06600/2023),

– ag féachaint don Chomhaontú Saorthrádála (FTA) idir an tAontas Eorpach agus an 
Nua-Shéalainn, a síníodh an 9 Iúil 2023,

– ag féachaint don iarraidh ar thoiliú a thíolaic an Chomhairle i gcomhréir le 
hAirteagail 91(1), 100(2), 207(4), an chéad fhomhír, le hAirteagal 218(6), an dara 
fomhír, pointe (a)(v), agus le hAirteagal 218(7) den Chonradh ar Fheidhmiú an Aontais 
Eorpaigh (CFAE) (C9-0247/2023),

– ag féachaint don Dearbhú Comhpháirteach maidir le Caidreamh agus Comhar idir an 
tAontas Eorpach agus an Nua-Shéalainn1 an 21 Meán Fómhair 2007,

– ag féachaint don Chomhaontú Comhpháirtíochta maidir le Caidreamh agus Comhar idir 
an tAontas Eorpach agus a Bhallstáit, de pháirt, agus an Nua-Shéalainn, den pháirt eile2, 
a síníodh an 5 Deireadh Fómhair 2016,

– ag féachaint do Chinneadh (AE) 2022/1007 ón gComhairle an 20 Meitheamh 2022 
maidir le tabhairt i gcrích, an Chomhaontaithe Comhpháirtíochta, thar ceann an Aontais, 
maidir leis an gCaidreamh agus an Comhar idir an tAontas Eorpach agus a Bhallstáit, de 
pháirt, agus an Nua-Shéalainn, den pháirt eile3,

– ag féachaint do threoracha caibidlíochta ón gComhairle an 8 Bealtaine 2018 maidir le 
Comhaontú Saorthrádála leis an Nua-Shéalainn,

– ag féachaint do mholadh ón gCoimisiún an 13 Meán Fómhair 2017 le haghaidh 
cinneadh ón gComhairle lena n-údaraítear tús a chur leis an gcaibidlíocht maidir le 
Comhaontú Saorthrádála leis an Nua-Shéalainn (COM(2017)0469), agus do mheasúnú 
tionchair tionlacain an Choimisiúin (SWD(2017)0289),

– ag féachaint do rún uaithi an 6 Deireadh Fómhair 2022 maidir le toradh athbhreithniú 
ón gCoimisiún ar an bplean gníomhaíochta 15 phointe maidir le trádáil agus forbairt 
inbhuanaithe4,

– ag féachaint do rún uaithi an 5 Iúil 2022 maidir leis an straitéis Ind-Chiúin-Aigéanach i 

1 IO C 32, 6.2.2008, lch. 1.
2 IO L 321, 29.11.2016, lch. 3.
3 IO L 171, 28.6.2022, lch. 1.
4 IO L C 132, 14.4.2023, lch. 99.

réimse na trádála agus na hinfheistíochta5,

– ag féachaint dá rún an 26 Deireadh Fómhair 2017 ina bhfuil moladh na Parlaiminte don 
Chomhairle maidir leis an sainordú caibidlíochta beartaithe le haghaidh caibidlíocht 
trádála leis an Nua-Shéalainn6,

– ag féachaint do rún uaithi an 25 Feabhra 2016 maidir le tús a chur leis an gcaibidlíocht 
maidir leis an gComhaontú Saorthrádála leis an Astráil agus an Nua-Shéalainn7,

– ag féachaint do thuarascáil chríochnaitheach an 13 Márta 2020 dar teideal ‘Trade 
Sustainability Impact Assessment in support of FTA negotiations between the European 
Union and New Zealand’, [Measúnú Tionchair maidir le hInbhuanaitheacht Trádála i 
dtacaíocht le caibidlíochtaí FTA idir an tAontas Eorpach agus an Nua-Shéalainn] arna 
foilsiú ag Ard-Stiúrthóireacht Trádála an Choimisiúin8,

– ag féachaint do na comhaontuithe déthaobhacha eile idir an tAontas Eorpach agus an 
Nua-Shéalainn, go háirithe na comhaontuithe maidir le bearta sláintíochta is infheidhme 
maidir le trádáil ainmhithe beo agus táirgí ó ainmhithe9 agus aitheantas frithpháirteach i 
ndáil le measúnú comhréireachta10,

– ag féachaint don teachtaireacht chomhpháirteach ón gCoimisiún agus ó Ardionadaí an 
Aontais do Ghnóthaí Eachtracha agus don Bheartas Slándála an 20 Meitheamh 2023 
maidir le ‘Straitéis Eorpach um an tSlándáil Eacnamaíoch’ (JOIN(2023)0020),

– ag féachaint do theachtaireacht ón gCoimisiún an 22 Meitheamh 2022 dar teideal ‘The 
power of trade partnerships: together for green and just economic growth’ [Cumhacht 
na gcomhpháirtíochtaí trádála: le chéile ar mhaithe le fás eacnamaíoch atá glan agus 
cóir’] (COM(2022)0409),

– ag féachaint do theachtaireacht an 18 Feabhra 2021 ón gCoimisiún dar teideal ‘Trade 
Policy Review – An Open, Sustainable and Assertive Trade Policy’ [Athbhreithniú ar 
an mBeartas Trádála – Beartas Trádála atá Oscailte, Inbhuanaithe agus Teanntásach] 
(COM(2021)0066),

– ag féachaint do theachtaireacht ón gCoimisiún an 11 Nollaig 2019 dar teideal The 
European Green Deal [An Comhaontú Glas don Eoraip] (COM(2019)0640),

– ag féachaint don tuairim ó Chúirt Bhreithiúnais an Aontais Eorpaigh dar dáta an 

5 IO C 47, 7.2.2023, lch. 15.
6 IO C 346, 27.9.2018, lch. 219.
7 IO C 35, 31.1.2018, lch. 136.
8 Tuarascáil chríochnaitheach – ‘Trade Sustainability Impact Assessment in support of FTA negotiations 
between the European Union and New Zealand’ [Measúnú Tionchair maidir le hInbhuanaitheacht Trádála i 
dtacaíocht le caibidlíochtaí FTA idir an tAontas Eorpach agus an Nua-Shéalainn], an Coimisiún Eorpach, Ard-
Stiúrthóireacht na Trádála, Ard-Stiúrthóireacht C – an Áise agus Meiriceá Laidineach, Aonad C2 – an Áise 
Theas agus an Áise Thoir Theas, an Astráil, an Nua-Shéalainn, 13 Márta 2020.
9 Comhaontú idir an Comhphobal Eorpach agus an Nua-Shéalainn maidir le bearta sláintíochta is infheidhme 
maidir le trádáil ainmhithe beo agus táirgí ó ainmhithe (IO L 57, 26.2.1997, lch. 5).
10 Comhaontú maidir le haitheantas frithpháirteach i ndáil le measúnú comhréireachta idir an Comhphobal 
Eorpach agus an Nua-Shéalainn (IO L 229, 17.8.1998, lch. 62).

16 Bealtaine 2017 i nós imeachta 2/1511, de bhun Airteagal 218(11) CFAE, mar a d’iarr 
an Coimisiún an 10 Iúil 2015,

– ag féachaint do chroíchoinbhinsiúin na hEagraíochta Idirnáisiúnta Saothair (EIS),

– ag féachaint do Chreat-Choinbhinsiún na Náisiún Aontaithe ar an Athrú Aeráide, lena 
n-áirítear Comhaontú Pháras 2015,

– ag féachaint don tuairim ón gCoiste um Thalmhaíocht agus um Fhorbairt Tuaithe,

– ag féachaint do rún reachtach uaithi ar an dréachtchinneadh,

– ag féachaint do CFAE, agus go háirithe Airteagail 91, 100, 168 agus 207 de, i gcomhar 
le hAirteagal 218(6)(a)(v) agus 218(7) de,

– ag féachaint do Riail 105(2) dá Rialacha Nós Imeachta,

– ag féachaint don tuarascáil ón gCoiste um Thrádáil Idirnáisiúnta (A9-0314/2023),

A. de bhrí gur comhpháirtithe atá ar aon intinn iad AE agus an Nua-Shéalainn agus go 
bhfuil na luachanna bunúsacha céanna acu, amhail urraim do chearta an duine, don 
daonlathas agus don smacht reachta, agus go dtacaíonn siad araon le córas trádála atá 
bunaithe ar rialacha, arb í an Eagraíocht Dhomhanda Trádála (EDT) an chuid is 
croílárnaí de; de bhrí go bhfuil an dá pháirtí tiomanta an t-athrú aeráide a chomhrac 
agus cearta sóisialta a chosaint agus go bhfuil siad faoi cheangal ag coinbhinsiúin 
Chomhaontú Pháras agus EIS; 

B. de bhrí go bhfuil an Nua-Shéalainn suite sa réigiún Ind-Chiúin-Aigéanach atá 
dinimiciúil agus tábhachtach ó thaobh straitéise de; de bhrí go bhfuil an Nua-Shéalainn 
ina ball den Chomhpháirtíocht Chuimsitheach agus Forásach an Aigéin Chiúin, den 
Chomhpháirtíocht Chuimsitheach Eacnamaíoch Réigiúnach, den Comhar 
Eacnamaíochta an Aigéin Chiúin agus na hÁise agus den Chreat Eacnamaíoch an 
réigiúin Ind-Chiúin-Aigéanaigh don Rathúnas;

C. de bhrí gurbh fhiú EUR 9 mbilliún í an trádáil dhéthaobhach in earraí idir an tAontas 
Eorpach agus an Nua-Shéalainn in 2022 agus gurbh ionann luach na trádála seirbhísí 
agus EUR 3.5 billiún in 2021;

D. de bhrí gurb í an Nua-Shéalainn an 53ú comhpháirtí trádála is mó atá ag AE maidir le 
hearraí; de bhrí gurb é an tAontas an tríú comhpháirtí trádála is mó atá ag an Nua-
Shéalainn maidir le hearraí; de bhrí gurbh ionann onnmhairí talmhaíochta chuig an Nua-
Shéalainn agus 11.5 % (EUR 722 mhilliún) dá onnmhairí iomlána chuig an Nua-
Shéalainn in 2022; de bhrí gurbh ionann onnmhairí talmhaíochta agus 64.9 % (EUR 
1 822 milliún) dá honnmhairí iomlána chuig AE in 2022;

E. de bhrí gur bhain an Nua-Shéalainn tairbhe as EUR 8.5 billiún d’infheistíocht dhíreach 
choigríche in 2020, rud a d'fhág go raibh AE ar an dara hinfheisteoir is mó sa Nua-
Shéalainn;

11 Tuairim ón gCúirt Bhreithiúnais an 16 Bealtaine 2017, 2/15, ECLI:EU:C:2017:376.

F. de bhrí go bhfuarthas amach tríd an measúnú tionchair eacnamaíoch arna dhéanamh ag 
an gCoimisiún, de thoradh an chomhaontaithe saorthrádála, go bhféadfadh fás 80% 
teacht ar shreafaí infheistíochta AE sa Nua-Shéalainn agus go bhféadfadh méadú 30 % 
teacht ar thrádáil dhéthaobhach; de bhrí go dtabharfaidh trádáil mhéadaithe deiseanna 
eacnamaíocha agus fás eacnamaíoch do chuideachtaí agus do thomhaltóirí ar an dá 
thaobh;

G. de bhrí go bhfuil an Nua-Shéalainn ar cheann de chomhaltaí ETD, nach bhfuil ann ach 
seisear acu, nach bhfuil socrú le AE maidir le rochtain fhabhrach ar an margadh acu; de 
bhrí go bhfuil socruithe trádála ag an Nua-Shéalainn ina dtairgtear rochtain fhabhrach ar 
ocht gcinn as na deich gcomhpháirtí trádála is tábhachtaí atá aici a chumhdaítear faoi 
shocruithe fabhracha trádála;

H. de bhrí gurb é sin an chéad chomhaontú trádála de chuid AE atá ailínithe le cur chuige 
nua AE maidir le trádáil agus forbairt inbhuanaithe, atá bunaithe ar phrionsabal an 
chomhair agus lena n-áirítear forálacha infhorfheidhmithe le smachtbhannaí mar rogha 
dheiridh i gcásanna ina sáraítear Comhaontú Pháras agus croíchoinbhinsiúin EIS;

I. de bhrí go bhfuil trádáil oscailte agus chóir ar cheann de na ceithre cholún i bPlean 
Tionsclaíoch an Aontais maidir leis an gComhaontú Glas; de bhrí gur cheart 
comhaontuithe trádála a bheith i gcomhréir le cuspóirí agus spriocanna an 
Chomhaontaithe Ghlais don Eoraip agus gur cheart dlúthfhaireachán a dhéanamh ar an 
ailíniú sin;

1. á mheas go bhfuil an comhaontú sin ríthábhachtach maidir leis an gcaidreamh 
déthaobhach idir an tAontas Eorpach agus an Nua-Shéalainn agus cur chun cinn trádáil 
riailbhunaithe agus trádáil bunaithe ar luachanna, i gcomhréir leis an gComhaontú Glas 
don Eoraip; á mheas, thairis sin, go mbeidh tairbhí ag baint leis thar ghnóthachain 
eacnamaíocha amháin;

2. ag leagan béim ar an tábhacht straitéiseach a bhaineann leis an gcomhaontú sa 
chomhthéacs geopholaitiúil atá ann faoi láthair agus á mheas gur céim mhór chun cinn é 
d’uaillmhian AE chun an caidreamh leis a réigiún a dhoimhniú, mar a leagtar amach i 
rún ón bParlaimint an 5 Iúil 2022 maidir leis an straitéis Ind-Chiúin-Aigéanach i réimse 
na trádála agus na hinfheistíochta;

3. á chur in iúl gur geal léi go bhfuil an comhaontú cuimsitheach, cothrom ó thaobh an 
gheilleagair de agus gurb é an comhaontú trádála is uaillmhianaí agus is forásaí de 
chuid an Aontais é go dtí seo i ndáil lena chaibidil maidir le trádáil agus forbairt 
inbhuanaithe; á thabhairt chun suntais go gcomhlíontar leis an gcomhaontú na 
tosaíochtaí a leagtar amach i rúin ón bParlaimint an 25 Feabhra 2016 agus 26 Deireadh 
Fómhair 2017; ag tabhairt dá haire go n-áirítear sa chomhaontú sásra um réiteach 
díospóidí chun a áirithiú go n-urramófar na cearta agus na hoibleagáidí atá sa 
chomhaontú, ionas gur féidir le gnólachtaí, oibrithe agus tomhaltóirí tairbhe a bhaint as;

4. á chur in iúl gur geal léi go gcomhtháthaítear leis an gcomhaontú, den chéad uair, cur 
chuige nua AE maidir le trádáil agus forbairt inbhuanaithe, agus go n-ionchorpraíonn sé 
leibhéal gan fásach de ghealltanais chomhshaoil agus saothair chun croíchoinbhinsiúin 
EIS, arna ndaingniú ag na páirtithe agus ag Comhaontú Pháras, a chur chun feidhme go 
héifeachtach; á chur in iúl gur geal léi go bhféadfaí smachtbhannaí trádála a úsáid mar 

rogha dheireanach i gcásanna sáruithe tromchúiseacha ar Chomhaontú Pháras agus ar 
croíchaighdeáin EIS; á iarraidh ar an dá pháirtí sraith treoirphrionsabal a shainiú a 
mheasfar a bheith bunriachtanach chun cuspóirí Chomhaontú Pháras a bhaint amach; á 
iarraidh go saineofaí spriocanna agus amlínte sonracha chun na gníomhaíochtaí comhair 
go príomha a chomhlánú d’fhonn cleachtais inbhuanaithe a bhaint amach; ag dréim leis 
go ndéanfaidh an Nua-Shéalainn dul chun cinn nithiúil laistigh de thréimhse ama 
réasúnta i dtreo dhá chroíchoinbhinsiúin EIS a dhaingniú agus a chur chun feidhme go 
héifeachtach (Uimh. 87 maidir le saoirse comhlachais agus an ceart eagrúcháin agus 
Uimh. 138 maidir le haois íosta), i gcomhréir leis na gealltanais a leagtar síos sa 
chomhaontú; á chur in iúl gur geal léi gur chomhaontaigh AE agus an Nua-Shéalainn an 
cinneadh a rinne EIS le déanaí sláinte agus sábháilteacht cheirde a chur le 
croíchaighdeáin saothair a léiriú, i gcás inarb iomchuí; á chur in iúl gur geal léi go 
bhfuil airteagal trádála agus comhionannais inscne ag an gcomhaontú faoin gcaibidil 
maidir le trádáil agus forbairt inbhuanaithe; ag tabhairt dá haire go bhfuiltear ag dréim 
leis go gcuirfidh na páirtithe a n-oibleagáidí a bhaineann le comhionannas inscne chun 
feidhme faoi choinbhinsiúin EIS agus faoi choinbhinsiúin na Náisiún Aontaithe araon i 
gcomhthéacs deireadh a chur le hidirdhealú in aghaidh na mban sa saol eacnamaíoch 
agus san fhostaíocht; á chur in iúl gur geal léi an fhoráil thiomnaithe maidir le 
hathchóiriú agus laghdú de réir a chéile ar fhóirdheontais breosla iontaise agus trádála; á 
iarraidh ar na páirtithe dlús a chur leis an rannpháirtíocht maidir leis an tsaincheist sin 
ag EDT agus treochlár cur chun feidhme a fhorbairt chun a n-uaillmhian dhéthaobhach 
agus a n-iarrachtaí comhpháirteacha i bhfóraim idirnáisiúnta ábhartha a shoiléiriú; á 
chur in iúl gur geal léi go ndéantar earraí agus seirbhísí glasa a léirscaoileadh sa 
chomhaontú ag teacht i bhfeidhm agus go bhfuil liosta de na hearraí agus seirbhísí sin 
ann; á iarraidh go ndéanfar athbhreithniú rialta córasach ar an liosta sin; á chur i bhfios 
go n-oibreoidh an tAontas agus an Nua-Shéalainn i gcomhar ar an ngeilleagar ciorclach, 
ar shlabhraí soláthair gan dífhoraoisiú orthu agus ar phraghsáil carbóin; á chur i bhfáth 
go n-áirítear sa chomhaontú clásal neamh-chúlchéimnithe lena gcuirtear cosc ar na 
páirtithe caighdeáin saothair agus chomhshaoil a lagú, a laghdú nó gan iad a 
fhorfheidhmiú chun trádáil a spreagadh; á chreidiúint go leagtar síos leis an gcomhaontú 
saorthrádála tagarmharc don trádáil inbhuanaithe agus gur cheart é a mheas mar 
chaighdeán óir i gcaibidlíocht agus in athbhreithnithe comhaontuithe saorthrádála atá 
ann faoi láthair agus a bheidh ann amach anseo; 

5. á chur in iúl gur geal léi go n-áirítear leis caibidil ar thrádáil Māori agus comhar 
eacnamaíoch, mar aon le forálacha sonracha maidir le Māori i roinnt áiteanna eile sa 
chomhaontú, agus á chur i bhfios go láidir a thábhachtaí go mbeadh gach saoránach 
agus gnólacht in ann tairbhe a bhaint as na deiseanna trádála agus infheistíochta a 
ghabhann leis an gcomhaontú.

6. á chreidiúint go ndéanfaidh an comhaontú an iomaíocht níos cothroime le 
comhpháirtithe trádála eile a bhfuil comhaontuithe saorthrádála acu cheana leis an Nua-
Shéalainn; ag cur sonrú san ardleibhéal léirscaoilte taraifí faoin gcomhaontú, rud a 
fhágfaidh go gcuirfear deireadh le 100 % de tharaifí na Nua-Shéalainne ar onnmhairí 
AE tráth a dteachta i bhfeidhm agus go mbainfear 98.5 % de tharaifí AE ó thrádáil na 
Nua-Shéalainne i ndiaidh seacht mbliana; ag tabhairt dá haire gur de chineál 
frithshéasúrach ár dtáirgeadh talmhaíochta faoi seach; ag tabhairt dá haire go ndearnadh 
cineál íogair earnálacha áirithe talmhaíochta na hEorpa a thabhairt san áireamh go 
hiomchuí trí chuótaí rátaí taraife agus idirthréimhsí níos faide; á chur in iúl gur geal léi 

go gcuireann an comhaontú sin teorainn le hallmhairiú mairteola chuig an caighdeán is 
airde mairteola ó bha a cothaítear ar fhéar; á iarraidh ar an gCoimisiún dlúthfhaireachán 
a dhéanamh ar bhainistiú cuótaí rátaí taraife do tháirgí talmhaíochta agus tuairisc a 
thabhairt don Pharlaimint; á chur in iúl gur geal léi go n-áirítear caibidlí tiomnaithe 
maidir le cúrsaí sláintíochta agus fíteashláintíochta, córais bhia inbhuanaithe agus leas 
ainmhithe agus á iarraidh ar an dá pháirtí tuilleadh malartuithe a dhéanamh maidir le 
torthaí do chleachtais talmhaíochta inbhuanaithe; á mheabhrú gur chuir an Nua-
Shéalainn toirmeasc ar ainmhithe beo a iompar ar muir agus gur díol spéise ar leith iad 
malartuithe ar an ábhar sin d’iarrachtaí AE atá ar na bacáin chun feabhas a chur ar a 
cleachtais leasa ainmhithe;

7. á chur in iúl gur geal léi an chosaint a chuireann an comhaontú ar fáil d’ainmneacha 
tásca geografacha le haghaidh 163 earra bia Eorpacha agus an liosta iomlán de thásca 
geografacha AE le haghaidh fíonta agus biotáillí (nach mór 2000 ainm); á thabhairt 
chun suntais go bhforáiltear leis an gcomhaontú don rogha níos mó ainmneacha tásc 
geografach a chur leis amach anseo; ag tabhairt dá haire go n-áirítear leis an 
gcomhaontú forálacha cuimsitheacha maoine intleachtúla maidir le cóipcheart, 
trádmharcanna agus dearaí tionscail; á chur in iúl gur geal léi an dul chun cinn atá 
déanta agus á mheabhrú go bhfuil an sprioc dheiridh fós ann maidir le cosaint agus 
forfheidhmiú éifeachtach ar an dá thaobh;

8. á chreidiúint, i dtaobh na ngealltanas maidir le rochtain ar an margadh ar earraí, i 
bhfianaise deireadh a chur le dleachtanna sách ard ar tháirgí tionsclaíocha, amhail 
carranna agus teicstílí, agus na gealltanais maidir le seirbhísí, lena n-áirítear 
seachadadh, teileachumarsáid, seirbhísí airgeadais agus seirbhísí muiriompair 
idirnáisiúnta, go bhféadfaidís borradh suntasach a chur faoi thrádáil dhéthaobhach; á 
mheas go gcuireann an comhaontú trédhearcacht agus úsáid caighdeán idirnáisiúnta 
chun cinn chun rochtain ar an margadh a éascú, agus na leibhéil chosanta a mheasann 
gach páirtí a bheith iomchuí á gcoimirciú; ag tabhairt dá haire go n-athdheimhnítear leis 
an gcomhaontú ceart gach páirtí saothrú cuspóirí beartais dlisteanacha a rialáil; á chur in 
iúl gur mór aici gur ghlac an Nua-Shéalainn deimhnithe ar chineálcheadú AE agus 
forálacha na hiarscríbhinne seo maidir le fíon agus biotáillí, rud a éascóidh trádáil san 
earnáil feithiclí, in earnáil an fhíona agus in earnáil na mbiotáillí faoi seach;

9. á chur in iúl gur geal léi go n-osclóidh AE agus an Nua-Shéalainn a margaí soláthair 
phoiblí go cómhalartach sa bhreis ar a bhfuil cumhdaithe cheana faoi Chomhaontú EDT 
maidir le Soláthar Rialtais; á chur i bhfáth go mbeidh cead ag cuideachtaí AE tairiscintí 
a chur isteach le haghaidh chonarthaí rialtais láir agus fho-láir na Nua-Shéalainne ar 
chomhchéim le cuideachtaí áitiúla; á iarraidh ar an dá pháirtí critéir inbhuanaitheachta a 
ghlacadh le haghaidh margaí soláthair i gcomhréir le forálacha an Chomhaontaithe 
Saorthrádála;

10. ag tabhairt dá haire go n-áirítear leis an gcomhaontú caibidil thiomnaithe maidir le 
trádáil dhigiteach, lena n-áiritheofar intuarthacht agus deimhneacht dhlíthiúil in 
idirbhearta sa trádáil dhigiteach agus lena n-éascófar sreafaí sonraí trasteorann, agus 
acquis cosanta sonraí AE á urramú; á chur in iúl gur geal léi go gcuideoidh an 
comhaontú le timpeallacht shlán ar líne a áirithiú do thomhaltóirí agus go gcaomhnófar 

ardleibhéal cosanta sonraí pearsanta agus príobháideachais san Aontas Eorpach leis; á 
chur in iúl gur geal léi ailt uaillmhianacha a bheith curtha san áireamh maidir le cód 
foinse agus trádáil gan pháipéar a chosaint;

11. á thabhairt chun suntais gur fiontair bheaga agus mheánmhéide (FBManna) iad formhór 
mór ghnólachtaí AE agus na Nua-Shéalainne; á chur in iúl gur geal léi go n-áirítear leis 
an gcomhaontú saorthrádála caibidil thiomnaithe maidir le FBManna a thugann aghaidh 
ar a riachtanais shonracha agus a chuirfidh ar a gcumas an tairbhe is mó a bhaint as an 
gcomhaontú, mar shampla trí chlásail faoina dtugann na páirtithe gealltanas don 
trédhearcacht maidir le rochtain ar an margadh agus faisnéis ábhartha a chomhroinnt; á 
iarraidh go ndéanfaidh gach páirtí den FBM pointí teagmhála agus meán digiteach 
(amhail suíomh gréasáin sonrach do FBM) go tapa chun a áirithiú go bhfuil faisnéis 
ábhartha maidir le rochtain ar an margadh ar fáil go héasca do FBManna;

12. á iarraidh ar na páirtithe a ngrúpaí comhairleacha baile faoi seach a bhunú go tapa tar éis 
don chomhaontú teacht i bhfeidhm agus a áirithiú go mbeidh siad in ann feidhmiú go 
cuí agus rannchuidiú go gníomhach le cur chun feidhme an chomhaontaithe, go háirithe 
maidir leis na tionchair inbhuanaitheachta;

13. á chur in iúl gur geal léi an chaibidil thiomnaithe maidir le FBManna; á mheas, áfach, 
ós rud é go meastar gur tagarmharc é an comhaontú saorthrádála sin do chomhaontuithe 
trádála a bheidh ann amach anseo, gur féidir níos mó a dhéanamh chun aghaidh a 
thabhairt ar riachtanais FBManna agus chun an leas is fearr is féidir a bhaint as an 
gcomhaontú; á iarraidh ar an gCoimisiún meastóireacht a dhéanamh ar éifeachtacht 
chaibidlí uile FBManna i gcomhaontuithe trádála AE, lena n-áirítear anailís ar cé acu a 
chomhlíonann nó nach gcomhlíonann siad riachtanais FBManna, chun an leas is fearr is 
féidir a bhaint as tairbhí iomlána na gcomhaontuithe agus chun a bheith mar bhonn chun 
caibidlí FBM i gcomhaontuithe trádála a fhoirmliú amach anseo.

14. á chreidiúint go bhfuil an comhaontú sin go hiomlán i gcomhréir le Straitéis Eorpach 
um an tSlándáil Eacnamaíoch a bhí ann le déanaí sa mhéid is go gcuireann sé creat ar 
fáil do chomhpháirtithe iontaofa chun aghaidh a thabhairt ar ábhair imní choiteanna 
slándála agus ardchaighdeáin chomhchoiteanna á leagan síos agus á gcur ar fáil 
d’éagsúlú, atá dírithe ar fhorbairt inbhuanaithe agus lena gcuirtear samhail ar fáil do 
chomhpháirtithe iontaofa eile;

15. á chur in iúl gur geal léi an comhaontú, lena gcruthófar deiseanna trádála saora agus 
cothroma atá níos inbhuanaithe idir AE agus an Nua-Shéalainn; á iarraidh ar 
Pharlaimint na hEorpa toiliú leis an gcomhaontú;

16. á threorú dá hUachtarán a seasamh a chur ar aghaidh chuig an gComhairle, chuig an 
gCoimisiún agus chuig rialtais agus parlaimintí na mBallstát agus na Nua-Shéalainne.

TUAIRIM ÓN gCOISTE UM THALMHAÍOCHT AGUS UM FHORBAIRT TUAITHE

chuig an gCoiste um Thrádáil Idirnáisiúnta

An Comhaontú Saorthrádála idir an tAontas Eorpach agus an Nua-Shéalainn a thabhairt i 
gcrích
(2023/0038M(NLE))

Rapóirtéir don tuairim: Michaela Šojdrová
MOLTAÍ

Iarrann an Coiste um Thalmhaíocht agus um Fhorbairt Tuaithe ar an gCoiste um Thrádáil 
Idirnáisiúnta, mar an coiste atá freagrach, na moltaí seo a leanas a ionchorprú ina thairiscint i 
gcomhair rúin:

A. de bhrí gurb í an Nua-Shéalainn an 53ú comhpháirtí trádála is mó atá ag AE maidir le 
hearraí; de bhrí gurbh ionann onnmhairí talmhaíochta chuig an Nua-Shéalainn agus 
11.5 % (EUR 722 mhilliún) dá onnmhairí iomlána chuig an Nua-Shéalainn in 2022;

B. de bhrí gurb é an tAontas an tríú comhpháirtí trádála is mó atá ag an Nua-Shéalainn 
maidir le hearraí; de bhrí gurbh ionann onnmhairí talmhaíochta agus 64.9 % 
(EUR 1.822 milliún) dá honnmhairí iomlána chuig AE in 2022;

C. de bhrí, an 24 Feabhra 2022, go ndearna Cónaidhm na Rúise ionradh neamhdhleathach 
ar an Úcráin, ar chuir a héifeachtaí slándáil bia agus athléimneacht an chórais 
dhomhanda bia i gcroílár an chláir oibre pholaitiúil; de bhrí nach mór, dá bhrí sin, 
táirgeadh bia Eorpach a mheas mar earnáil straitéiseach agus a chur ar comhchéim leis 
an tslándáil fuinnimh, leis an gcosaint agus leis an gcomhrac i gcoinne an athraithe 
aeráide ar leibhéal AE agus ar an leibhéal idirnáisiúnta;

D. de bhrí gur léirigh cogadh foghach na Rúise i gcoinne na hÚcráine gur gá 
comhaontuithe trádála a éagsúlú agus spleáchas ar allmhairí agus ar onnmhairí ó líon 
teoranta comhpháirtithe trádála a laghdú, agus a thábhachtaí atá sé comhaontuithe 
trádála a thabhairt i gcrích le comhpháirtithe atá ar aon intinn agus caidreamh 
eacnamaíoch an Aontais a leathnú i réigiúin eile, lena n-áirítear réigiún an Aigéin 
Chiúin agus na hÁise;

E. de bhrí gur roghnaigh AE a neamhspleáchas straitéiseach oscailte a fhorbairt ionas nach 
mbeidh sé chomh neamhchosanta céanna ar ghéarchéimeanna agus ar chur isteach ar 
sholáthar;

F. de bhrí nach mór do bheartais talmhaíochta, chomhshaoil agus trádála AE gníomhaíocht 
pholaitiúil Eorpach chomhleanúnach a áirithiú;

1. á chur in iúl gur geal léi gur cuireadh deireadh le taraifí ar onnmhairí agraibhia an 
Aontais, lena n-áirítear príomhtháirgí amhail muiceoil (taraif reatha: 5 %) agus fíon 

agus fíon súilíneach (taraif reatha: 5 %), rud a chuireann deiseanna nua gnó ar fáil;

2. ag tabhairt dá haire, agus é ina ábhar imní di, nach n-áirítear sa Chomhaontú coincheap 
an ‘chlásail comhuaineach’, ar príomhéileamh é ó fheirmeoirí atá dírithe ar a áirithiú go 
mbeidh gach tír is táirgeoir faoi réir na gcoinníollacha céanna ó thaobh talmhaíochta 
agus pórú beostoic de, agus ar an gcaoi sin a ráthú go mbeidh siad in ann dul san 
iomaíocht sa mhargadh agus a dtáirgeadh a fheabhsú;

3. á chur in iúl gur geal léi go n-áirítear cosaint na dtásc geografach (TGanna) d’fhíonta 
agus biotáillí an Aontais sa Chomhaontú, agus do tháirgí agraibhia eile mar a 
cheanglaítear leis an gComhaontú maidir le Gnéithe de Chearta Maoine Intleachtúla a 
bhaineann le Trádáil (TRIPS) ó 1995 i leith; á iarraidh ar an gCoimisiún forfheidhmiú 
éifeachtach rialacha cosanta TGanna sa Nua-Shéalainn a áirithiú freisin; ag cur sonrú 
sna hiarrachtaí atá á ndéanamh chun táirgeoirí táirgí talmhaíochta íogaire an Aontais a 
chosaint trí chuótaí rátaí taraife (TRQanna) a fhorchur chun rochtain ar tháirgí an-íogair 
a rialú; á iarraidh ar an gCoimisiún tuairisc a thabhairt, laistigh den dá bhliain amach 
romhainn, ar an dul chun cinn atá á dhéanamh maidir le caighdeáin sábháilteachta 
táirgthe an Aontais a áireamh i bhforálacha inbhuanaitheachta, sóisialta, comhshaoil 
agus i bhforálacha maidir le leas ainmhithe;

4. á chur in iúl gur geal léi an imní faoi staid shonrach na réigiún is forimeallaí sa 
Chomhaontú a chosaint, ós rud é go ndéanann an Comhaontú difear do tháirgí íogaire 
do gheilleagair na réigiún sin;

5. á áitiú, mar sin féin, go ndéanfadh an Coimisiún na taraif-chuótaí a bhainistiú go 
cúramach agus go ndéanfadh sé faireachán orthu, agus go gcoinneoidh sé an 
Pharlaimint ar an eolas ar bhonn leanúnach, agus go n-áiritheofar go n-úsáidfear iad go 
cothrom agus go héifeachtach chun aon iarmhairtí diúltacha don earnáil agraibhia a 
chosc, go háirithe earnáil na feola; á iarraidh go mbeadh na sásraí faireacháin 
trédhearcach agus éasca le tuiscint do na páirtithe uile lena mbaineann agus go gcuirfí i 
bhfeidhm iad ar bhealach a sheachnóidh aon saobhadh margaidh nó bacainní do 
tháirgeoirí Eorpacha;

6. á iarraidh ar an Aontas coimircí a chur chun feidhme, amhail séasúracht, ar bhonn 
ráithiúil maidir leis na taraif-chuótaí breise do tháirgí talmhaíochta, mar a cheadaítear le 
rialacha na hEagraíochta Domhanda Trádála, lena n-áiritheofar, ar an gcaoi sin, go 
gcuirfear éagsúlachtaí séasúracha i dtáirgeadh agus i dtomhaltas san áireamh, go 
háirithe i gcás chaoireoil na hEorpa, a mbíonn dhá bhuaic éilimh ag baint léi gach bliain 
a d’úsáid póraitheoirí beostoic Eorpacha go traidisiúnta chun a gcostais a chumhdach; á 
áitiú, sa chomhthéacs sin, nach gcuirfidh allmhairí breise isteach ar an margadh le linn 
buaicthréimhsí táirgeachta intíre; á chur i bhfios go bhfuil táirgeadh déiríochta 
ríthábhachtach i dtéarmaí eacnamaíocha agus sóisialta i roinnt réigiún Eorpach, amhail 
na hAsóir; ag moladh d’institiúidí an Aontais leanúint d’idirphlé a dhéanamh le 
feirmeoirí agus le táirgeoirí áitiúla chun tuiscint níos fearr a fháil ar a riachtanais 
shonracha agus ar na dúshláin atá rompu;

7. á iarraidh ar an gCoimisiún a bheith in ann bearta cosanta a ghlacadh i gcás ina n-
allmhairítear táirge de chuid na Nua-Shéalainne faoi choinníollacha atá ina gcúis, nó a 
d’fhéadfadh a bheith ina gcúis, le deacrachtaí tromchúiseacha do tháirgeoirí an Aontais 

a tháirgeann táirgí cosúla nó táirgí atá in iomaíocht dhíreach leo:

(a) arna iarraidh sin do na Ballstáit;

(b) arna iarraidh sin d'aon duine dlítheanach nó aon chomhlachas nach bhfuil 
pearsantacht dhlítheanach aige, ag gníomhú dó thar ceann thionscal an Aontais, sin le rá 
táirgeoirí uile an Aontais a tháirgeann táirgí cosúla nó táirgí atá in iomaíocht dhíreach 
nó cion mór de na táirgeoirí sin; nó

(c) ar thionscnamh an Choimisiúin uaidh féin más dealraitheach dó go bhfuil fianaise 
leordhóthanach prima facie ann ar na deacrachtaí móra faoi mar a thagraítear dóibh sa 
mhír seo.

8. á chur in iúl gur cúis bhuartha di go bhfuil earnálacha na déiríochta, na mairteola agus 
na gcaorach faoi bhrú mar geall ar an rochtain arna tabhairt chuig tíortha nach tíortha an 
Aontais iad ar an margadh; á iarraidh ar an gCoimisiún breithniú a dhéanamh, trí bhíthin 
measúnú mionsonraithe roimh ré, ar thionchair charnacha na gcomhaontuithe trádála atá 
ann faoi láthair agus a bheidh ann amach anseo ar fheirmeoirí an Aontais, go háirithe i 
ndáil le feirmeacha beaga agus meánmhéide agus maidir leis an ngá atá le hinfheistíocht 
a dhéanamh i dtáirgeadh inbhuanaithe áitiúil an Aontais agus é a chosaint nuair a bhíonn 
praghsanna idirnáisiúnta ró-íseal, chun slándáil bia a áirithiú do mhuintir na hEorpa; ag 
tabhairt dá haire go n-áirítear leis sin straitéis tacaíochta a fhorbairt d’fheirmeoirí an 
Aontais lena ndéantar forálacha, go háirithe, maidir le rochtain ar fhios gnó agus ar 
mhaoiniú a éascú, bonneagar a fhorbairt agus nuálaíocht agus éifeachtúlacht a 
spreagadh in earnáil na talmhaíochta; á iarraidh go bhfoilseofar go tráthúil measúnú 
tionchair carnach nuashonraithe an Choimisiúin maidir le tionchar na gcomhaontuithe 
trádála uile ar earnálacha talmhaíochta; á áitiú gur gá machaire comhréidh a choinneáil 
d’fheirmeoirí, do tháirgeoirí agraibhia agus d’oibrithe an Aontais; á iarraidh, dá bhrí sin, 
go dtabharfaí isteach bearta tacaíochta iomchuí d’fheirmeoirí an Aontais;

9. á áitiú gur gá a áirithiú nach dtiocfaidh laghdú ar tháirgeadh ná ar chaillteanas 
iomaíochais d’fheirmeoirí an Aontais agus do phóraitheoirí beostoic de bharr an 
chomhaontaithe sin, ós rud é go mbeadh iarmhairtí ann freisin do shochaí na hEorpa ina 
hiomláine; á chur i bhfáth gur príomhearnáil é pórú caorach chun pobail tuaithe a 
chothabháil agus go bhfuil sé fairsing, inbhuanaithe agus ríthábhachtach freisin chun 
limistéir talún a choinneáil soiléir agus chun dóiteáin a chosc; á chur i bhfios, ina leith 
sin, go bhfuil ról lárnach ag pórú beostoic i gceantair thuaithe, i dtéarmaí 
socheacnamaíocha agus comhshaoil araon, ós rud é go gcruthaíonn sé poist agus go 
gcuidíonn sé leis an tírdhreach a choinneáil; á iarraidh ar an gCoimisiún, agus an 
Comhaontú seo á fhorbairt, a áirithiú go gcomhlíonfar caighdeáin shóisialta agus 
chomhshaoil an Aontais d’earnáil na talmhaíochta agus an phóraithe beostoic san 
Eoraip;

10. á thabhairt chun suntais go bhfuil difríochtaí áirithe idir reachtaíocht an Aontais agus na 
Nua-Shéalainne maidir le húsáid lotnaidicídí, go háirithe i rialáil síolta a cóireáladh le 
lotnaidicídí, rud a d’fhéadfadh a bheith ina chúis le cóireáil reachtach éagsúil ar 
lotnaidicídí nó ar tháirgí a cóireáladh le lotnaidicídí agus a d’fhéadfadh a bheith ina 
gcúis le hiomaíocht éagórach d’fheirmeoirí a úsáideann na táirgí sin; á iarraidh ar an 
gCoimisiún soiléiriú a dhéanamh ar an gcaoi a n-áiritheoidh sé comhleanúnachas sna 

caighdeáin a chuirtear i bhfeidhm ar allmhairí agus ar tháirgí an Aontais, agus cibé acu 
an meastar nó nach meastar comhar sonrach nó bearta comhuaineacha mar bhealach 
chun cosaint na bithéagsúlachta agus sláinte na hithreach a áirithiú sa Nua-Shéalainn 
agus san Aontas araon;

11. á iarraidh ar an Aontas bearta cómhalartachta a chur i bhfeidhm chun a áirithiú go 
gcomhlíonfaidh allmhairí na Nua-Shéalainne caighdeáin tháirgthe Eorpacha 
chomhshaoil, shóisialta agus leasa ainmhithe chun dálaí cothroma iomaíochta idir 
feirmeoirí Eorpacha agus feirmeoirí na Nua-Shéalainne a ráthú;

12. á chur i bhfios go láidir gur geal léi malartuithe rialta idir AE agus an Nua-Shéalainn 
maidir le dea-chleachtais, go háirithe i leith rialacháin ar theicnící nua póraithe agus i 
leith daoine óga, go háirithe banfheirmeoirí óga, a mhealladh chuig gairm na 
feirmeoireachta; ag cur sonrú, thairis sin, in acmhainneacht na gcomhoibrithe sin chun 
táirgiúlacht agus inbhuanaitheacht talmhaíochta a fheabhsú, agus chun deiseanna 
tarraingteacha agus inbhuanaithe gairme do dhaoine óga a chur chun cinn; ag tabhairt dá 
haire go bhféadfadh sé go n-áireofaí leis sin modhanna nuálacha a chomhroinnt maidir 
le húsáid na teicneolaíochta, na hoiliúna agus na forbartha scileanna, agus straitéisí chun 
daoine óga a earcú agus a choinneáil in earnáil na talmhaíochta; á iarraidh ar an Aontas 
agus ar an Nua-Shéalainn páirt a ghlacadh sa phlé leanúnach, ina mbeidh a n-
eagraíochtaí feirmeoireachta faoi seach rannpháirteach, maidir le forbairtí i gcleachtais 
feirmeoireachta agus caighdeáin inbhuanaitheachta ar an dá thaobh, d’fhonn comhordú 
agus feabhsú leanúnach a bhaint amach; á chur in iúl gur geal léi an chaibidil maidir le 
comhar maidir le córais bhia inbhuanaithe agus an tiomantas páirt a ghlacadh san aistriú 
i dtreo córais bhia inbhuanaithe;

13. á chur i bhfáth gur gá creat faireacháin leormhaith a áirithiú ar leibhéal an Aontais 
maidir le caighdeáin sábháilteachta bia a fhorfheidhmiú do tháirgí allmhairithe;

14. á iarraidh ar an Aontas faireachán a dhéanamh ar thionchar féideartha chomhaontuithe 
trádála déthaobhacha na Ríochta Aontaithe ar rochtain ar mhargadh na Ríochta 
Aontaithe maidir le feoil ó AE agus freagairt don tionchar sin gan mhoill, agus 
d’éagobhsaíocht nó saobhadh margaidh a d’fhéadfadh a bheith ann, más gá, trí 
athmhachnamh a dhéanamh ar an gComhaontú idir AE agus an Nua-Shéalainn;. á chur i 
bhfios go láidir go bhfuil sé ríthábhachtach measúnú agus faireachán leanúnach 
leanúnach a dhéanamh ar shreafaí trádála agus ar iompraíocht an mhargaidh, agus 
beartais agus comhaontuithe trádála a choigeartú, chun cothrom na Féinne a áirithiú do 
tháirgeoirí an Aontais agus chun cur isteach nach bhfuil ag teastáil in earnálacha 
talmhaíochta an Aontais a sheachaint trí bhia a allmhairiú ar chaighdeáin nach ionann 
iad agus na caighdeáin a fhorchuirtear ar na Ballstáit.

